
ᱤᱛᱟᱹ ᱠᱟᱛᱷᱟ ᱺ 

ᱚᱱᱚᱛᱚᱨ ᱜᱟᱹᱦᱤᱨ ᱢᱚᱱᱮ ᱨᱮᱭᱟᱜ ᱠᱟᱛᱷᱟ ᱠᱚ ᱜᱟᱜ ᱜᱟᱵᱟᱱ ᱠᱟᱛᱮ ᱥᱮᱨᱮᱧ ᱟᱲᱟᱝᱛᱮ ᱯᱷᱚᱴᱮᱞ ᱚᱰᱚᱜ 
ᱫᱚ ᱟᱹᱰᱤ ᱱᱤᱨᱚᱲ ᱢᱚᱱᱮᱭᱟᱱ ᱱᱤᱨᱞᱟᱹ ᱱᱤᱯᱷᱩᱴ ᱩᱭᱦᱟᱹᱨ ᱫᱟᱲᱮᱭᱟᱹᱱ ᱥᱮᱨᱮᱧ ᱠᱟᱹᱨᱤᱜᱚᱞ ᱜᱮ ᱠᱟᱱᱟᱭ 
ᱠᱟᱹᱱᱟᱹᱭᱞᱟᱞ ᱴᱩᱰᱩ᱾ ᱟᱡᱟᱜ ᱛᱩᱢᱟᱹᱞ ᱟᱨ ᱥᱤᱨᱡᱚᱱ ᱥᱮᱨᱮᱧ ᱠᱚ ᱫᱤᱥᱚᱢ ᱫᱩᱞᱟᱹᱲᱤᱭᱟᱹ ᱠᱚᱴᱷᱮᱱ ᱮ ᱥᱚᱫᱚᱨ 
ᱟᱠᱟᱫᱟ᱾ ᱚᱠᱛᱮ ᱚᱠᱛᱮ ᱯᱚᱨᱚᱵᱽ ᱟᱨ ᱵᱚᱸᱜᱟᱵᱩᱨᱩ ᱡᱚᱠᱷᱮᱡ ᱞᱟᱹᱠᱛᱤ ᱟᱹᱱ ᱥᱮᱨᱮᱧ ᱠᱚᱜᱮ ᱜᱟᱜ ᱜᱟᱵᱟᱱ 
ᱟᱠᱟᱫᱟᱭ᱾ ᱯᱟᱹᱨᱥᱤ, ᱥᱟᱶᱦᱮᱫ, ᱡᱟᱹᱛᱤ ᱥᱟᱶᱛᱟ, ᱡᱟᱹ, ᱡᱤᱵᱼᱡᱤᱭᱟᱹᱞᱤ, ᱫᱤᱥᱚᱢ ᱫᱩᱞᱟᱹᱲ ᱮᱢᱟᱱ ᱮᱢᱟᱱ 
ᱥᱤᱠᱷᱱᱟᱹᱛ ᱥᱟᱸᱫᱮᱥ ᱟᱡᱟᱜ ᱧᱮᱱᱮᱞᱚᱢᱨᱮ ᱧᱮᱞ ᱧᱟᱢᱚᱜ ᱠᱟᱱᱟ᱾  ᱵᱟᱹᱲᱛᱤ ᱠᱟᱹᱭᱛᱮ ᱥᱟᱶᱛᱟ ᱟᱹᱨᱤ 
ᱧᱮᱱᱮᱞᱚᱢ, ᱫᱷᱚᱨᱚᱢ ᱟᱹᱨᱤ ᱧᱮᱱᱮᱞᱚᱢ, ᱨᱟᱡᱽᱟᱹᱨᱤ ᱧᱮᱱᱮᱞᱚᱢ ᱨᱮ ᱥᱮᱨᱮᱧ ᱨᱮᱱᱟᱜ ᱵᱷᱟᱵᱽᱱᱟ ᱠᱚᱭ ᱥᱚᱫᱚᱨ 
ᱟᱠᱟᱫᱟ᱾ 

ᱟᱥᱚᱞ ᱟᱥᱚᱞ ᱟᱹᱲᱟᱹ ᱠᱚ ᱺ ᱥᱮᱨᱮᱧ, ᱧᱮᱱᱮᱞᱚᱢ, ᱯᱟᱹᱨᱥᱤ, ᱥᱟᱶᱦᱮᱫ,ᱥᱟᱶᱛᱟ, ᱵᱷᱟᱵᱽᱱᱟ, ᱫᱷᱚᱨᱚᱢ, 
ᱨᱟᱡᱽᱟᱹᱨᱤ ᱮᱢᱟᱱ ᱮᱢᱟᱱ ᱟᱹᱲᱟᱹ ᱠᱚ᱾ 

ᱦᱟᱦᱟᱲᱟᱜ ᱜᱮ ᱱᱚᱣᱟ ᱵᱚᱥᱢᱚᱛᱟ ᱫᱷᱟᱹᱨᱛᱤ ᱯᱩᱨᱤᱨᱮ ᱢᱟᱱᱚᱣᱟ ᱡᱚᱱᱚᱢ᱾ ᱦᱚᱲ ᱦᱚᱯᱚᱱᱟᱜ ᱡᱤᱭᱚᱱ 
ᱵᱤᱛᱟᱹᱣ ᱥᱟᱶ ᱥᱟᱶᱛᱮ ᱠᱟᱹᱢᱤ ᱠᱟᱹᱨᱫᱷᱟᱹᱱᱤ ᱦᱚᱸ ᱧᱮᱞ ᱧᱟᱢ ᱟᱠᱟᱱᱟ᱾ ᱱᱤᱨᱚᱲ ᱢᱚᱱᱮᱭᱟᱱ ᱱᱤᱨᱞᱟᱹ 
ᱱᱤᱯᱷᱩᱴ ᱩᱭᱦᱟᱹᱨ ᱫᱟᱲᱮᱭᱟᱹᱱ ᱥᱮᱨᱮᱧ ᱠᱟᱹᱨᱤᱜᱚᱞ ᱜᱮ ᱠᱟᱱᱟᱭ ᱠᱟᱹᱱᱟᱹᱭᱞᱟᱞ ᱴᱩᱰᱩ᱾ ᱠᱟᱹᱱᱟᱹᱭᱞᱟᱞ 
ᱴᱩᱰᱩᱣᱟᱜ ᱡᱤᱭᱚᱱ ᱟᱨ ᱠᱟᱹᱢᱤᱠᱟᱨᱫᱷᱟᱹᱱᱤ ᱦᱚᱸ ᱥᱟᱶᱦᱮᱫ ᱵᱟᱜᱟᱱᱨᱮ ᱥᱚᱸ ᱥᱚᱸᱫᱷᱟᱲ ᱥᱚᱭ ᱢᱚᱦᱠᱟᱣ 
ᱟᱠᱟᱫᱟᱭ ᱟᱡᱟᱜ ᱥᱮᱨᱮᱧ ᱥᱤᱨᱡᱚᱱ ᱛᱟᱞᱟᱛᱮ᱾ ᱢᱟᱹᱱᱢᱤ ᱡᱟᱱᱟᱢ ᱥᱟᱶ ᱥᱟᱶᱛᱮ ᱟᱯᱱᱟᱨ ᱵᱷᱟᱵ ᱮᱯᱮᱢ 
ᱪᱟᱯᱟᱞ ᱢᱚᱱᱮ ᱨᱮᱭᱟᱜ ᱫᱩᱠ ᱦᱟᱨᱠᱮᱛ ᱟᱹᱲᱤᱥ ᱠᱟᱹᱦᱤᱥ ᱥᱩᱠ ᱥᱟᱱᱛᱤ ᱢᱮᱛ ᱛᱮ ᱧᱮᱞ ᱧᱟᱢ ᱮᱫ,ᱯᱤᱲᱦᱤ 
ᱛᱟᱭᱚᱢ ᱯᱤᱲᱦᱤ ᱟᱸᱡᱚᱢ ᱟᱜᱩᱭᱮᱫ ᱠᱟᱛᱷᱟ ᱠᱚ ᱜᱟᱹᱦᱤᱨ ᱜᱟᱵᱟᱱ ᱨᱟᱦᱟ ᱠᱟᱛᱮ ᱟᱲᱟᱝ ᱥᱚᱫᱚᱨ ᱜᱮ 
ᱥᱮᱨᱮᱧ ᱫᱚ᱾ ᱠᱚᱢ ᱠᱟᱛᱷᱟ ᱠᱚᱢ ᱚᱠᱛᱚᱛᱮ ᱢᱟᱹᱱᱢᱤᱭᱟᱜ ᱟᱜᱟᱢ ᱱᱟᱜᱟᱢ ᱟᱠᱷᱤᱨ ᱨᱮᱭᱟᱜ ᱠᱟᱛᱷᱟ ᱠᱚ 
ᱥᱟᱢᱟᱝ ᱥᱚᱫᱚᱨᱼᱟ᱾ ᱢᱚᱱᱮ ᱨᱮᱱᱟᱜ ᱛᱮᱛᱟᱝ ᱛᱤᱨᱯᱤᱫ ᱚᱱᱛᱚᱨ ᱨᱮᱱᱟᱜ ᱟᱹᱱᱟᱹᱭᱠᱟᱹᱣ ᱜᱮᱭ ᱜᱟᱜ 
ᱜᱟᱵᱟᱱᱼᱟ᱾ ᱩᱨᱜᱩᱢ ᱜᱟᱵᱮᱭᱟᱱ ᱥᱟᱸᱫᱮᱥ ᱠᱚᱭ ᱥᱟᱶᱦᱮᱫ ᱵᱟᱜᱟᱱ ᱨᱮᱭ  ᱪᱟᱞ ᱦᱚᱴᱚ ᱟᱠᱟᱫᱟ᱾ 

ᱥᱮᱨᱮᱧ ᱠᱟᱹᱨᱤᱜᱚᱞ ᱠᱟᱹᱱᱟᱹᱭᱞᱟᱞ ᱴᱩᱰᱩᱣᱟᱜ ᱧᱮᱱᱮᱞᱚᱢ ᱨᱮ ᱥᱮᱨᱮᱧ   

᱑ᱹ ᱥᱟᱶᱛᱟ ᱟᱹᱨᱤ ᱧᱮᱱᱮᱞᱚᱢ 

᱒ᱹ ᱫᱷᱚᱨᱚᱢ ᱟᱹᱨᱤ ᱧᱮᱱᱮᱞᱚᱢ 

᱓ᱹ ᱨᱟᱡᱽᱟᱹᱨᱤ ᱧᱮᱱᱮᱞᱚᱢ  ᱵᱷᱟᱵᱽᱱᱟ ᱠᱚ ᱥᱚᱫᱚᱨ ᱦᱩᱭ ᱮᱱᱟ᱾ 

᱑ᱹ ᱥᱟᱶᱛᱟ ᱟᱹᱨᱤ ᱧᱮᱱᱮᱞᱚᱢ ᱺ 

ᱥᱮᱨᱮᱧ ᱥᱤᱠᱟᱹᱨᱤᱭᱟᱹ ᱠᱟᱹᱱᱟᱹᱭᱞᱟᱞ ᱴᱩᱰᱩ ᱫᱚ ᱥᱟᱶᱛᱟ ᱟᱹᱨᱤ ᱧᱮᱱᱮᱞᱚᱢ ᱥᱮᱨᱮᱧ ᱨᱮ ᱥᱟᱶᱛᱟ ᱪᱮᱛᱚᱣᱟᱱ 
ᱥᱟᱶᱛᱟ ᱞᱟᱦᱟ ᱨᱮᱭᱟᱜ ᱨᱟᱫᱟᱣ ᱥᱟᱵ ᱨᱟᱠᱟᱵ ᱟᱠᱟᱫᱟ᱾ ᱩᱱᱤᱭᱟᱜ ᱧᱮᱱᱮᱞᱤᱭᱟᱹ ᱵᱷᱟᱵᱽᱱᱟ ᱫᱚ 
ᱥᱟᱶᱛᱟ ᱜᱚᱲᱦᱚᱱ ᱟᱨ ᱥᱟᱶᱛᱟ ᱞᱟᱦᱟᱱᱛᱤᱨᱮ ᱚᱥᱟᱢᱵᱷᱮᱲ ᱮᱱᱮᱢ ᱮ ᱫᱚᱦᱚ ᱟᱠᱟᱫᱟ᱾ ᱥᱟᱶᱛᱟ 
ᱵᱤᱫᱤᱭᱟᱱ ᱠᱚ ᱢᱮᱱ ᱟᱠᱟᱫᱟ ᱼ “ᱥᱟᱶᱛᱟᱹᱨᱤ ᱧᱮᱱᱮᱞᱚᱢ ᱫᱚ ᱦᱳᱭᱳᱜ ᱠᱟᱱᱟ ᱢᱟᱱᱚᱣᱟᱨᱤ ᱟᱹᱱᱟᱹᱠᱟᱹᱣ 
ᱛᱩᱞᱩᱡ ᱥᱟᱶᱛᱟ ᱨᱮᱭᱟᱜ ᱜᱚᱲᱦᱚᱱ, ᱱᱤᱭᱟᱹᱢ ᱱᱮᱢᱟᱪᱟᱨ, ᱥᱮᱨᱶᱟ, ᱟᱹᱨᱤᱪᱟᱹᱞᱤ, ᱞᱟᱹᱭᱼᱞᱟᱠᱪᱟᱨ ᱮᱢᱟᱱ 
ᱜᱟᱹᱦᱤᱨ ᱢᱚᱱᱮᱭᱟᱛᱮ ᱠᱚ ᱵᱟᱯᱟᱰᱟᱭᱼᱟ᱾ ᱤᱱᱟᱹ ᱥᱟᱶᱛᱮ ᱢᱮᱥᱟ ᱢᱮᱱᱟᱜᱼᱟ ᱥᱟᱹᱫᱷᱤᱱ ᱦᱩᱫᱤᱥᱼᱵᱩᱫᱤᱥ, 
ᱟᱹᱭᱫᱟᱹᱨ, ᱢᱚᱦᱚᱛᱼᱜᱩᱱ ᱥᱮ ᱥᱤᱱᱟᱹᱢ ᱟᱴᱠᱟᱨ᱾” 

ᱠᱟᱹᱱᱟᱹᱭᱞᱟᱞ ᱴᱩᱰᱩ ᱟᱭᱟᱜ ‘ᱥᱟᱶᱛᱟ ᱟᱹᱨᱤ ᱧᱮᱱᱮᱞᱚᱢʼ ᱛᱟᱞᱟᱛᱮ ᱱᱟᱣᱟ ᱡᱟᱜᱚᱨᱚᱱ ᱪᱤᱨᱜᱟᱹᱞ ᱟᱲᱟᱝ ᱮ 
ᱨᱟᱶᱟᱣ ᱦᱚᱪᱚ ᱟᱠᱟᱫᱟ᱾ ᱠᱟᱲᱟ ᱢᱟᱹᱱᱢᱤ ᱢᱮᱛ ᱵᱩᱥᱟᱹᱲ ᱟᱭ ᱢᱟ, ᱚᱪᱮᱛ ᱢᱚᱱᱮ, ᱪᱮᱛᱱᱟ ᱛᱩᱞᱩᱡ ᱥᱟᱫᱷᱤᱱ 
ᱥᱩᱥᱟᱹᱨ ᱵᱩᱜᱤᱭᱟᱱ ᱛᱟᱞᱟᱛᱮ ᱥᱟᱶᱛᱟ ᱨᱮᱭᱟᱜ ᱵᱟᱹᱲᱤᱡᱟᱜ ᱠᱚ ᱡᱚᱜ ᱜᱤᱰᱤ ᱜᱷᱤᱨᱤᱭᱟ ᱜᱤᱰᱤ ᱠᱟᱛᱮ 

ᱥᱟᱶᱛᱟ ᱥᱩᱥᱟᱹᱨ ᱨᱮᱭᱟᱜ ᱮ ᱠᱩᱨᱩᱢᱩᱴᱩ ᱟᱠᱟᱫᱟ᱾ ᱩᱱᱤᱭᱟᱜ ᱥᱟᱶᱛᱟ ᱟᱹᱨᱤ ᱧᱮᱱᱮᱞᱚᱢ ᱨᱮᱭᱟᱜ ᱫᱷᱟᱨᱟ 
ᱫᱷᱚᱨᱚᱱ ᱫᱚ ᱦᱩᱭᱩᱜ ᱠᱟᱱᱟ ᱼ ᱡᱩᱢᱤᱫᱚᱜ, ᱯᱷᱩᱨᱜᱟᱹᱞᱼᱩᱭᱦᱟᱹᱨ, ᱟᱹᱭᱫᱟᱹᱨᱼᱟᱹᱫᱟᱹᱭ ᱞᱟᱹᱜᱤᱫ ᱪᱤᱨᱜᱟᱹᱞ 
ᱛᱟᱸᱦᱮᱱ, ᱥᱚᱢᱟᱡᱽᱽᱼᱥᱩᱥᱟᱹᱨ, ᱡᱟᱱᱟᱢ ᱯᱟᱹᱨᱥᱤ ᱫᱩᱞᱟᱹᱲ, ᱱᱤᱥᱲᱟᱹᱣ ᱵᱤᱨᱩᱫ ᱨᱚᱲ ᱫᱟᱨᱟᱢ ᱟᱠᱟᱫᱟᱭ᱾ 

“ᱚᱠᱚᱭ ᱵᱟᱭ ᱨᱚᱲ ᱡᱟᱱᱟᱢ ᱨᱚᱲ ᱛᱮ 

 ᱚᱠᱚᱭ ᱵᱟᱭ ᱚᱞ ᱡᱟᱱᱟᱢ ᱚᱞ ᱛᱮ 

 ᱩᱱᱤ ᱦᱚᱲᱫᱚ ᱡᱟᱱᱟᱢ ᱡᱟᱹᱛᱤᱨᱮ, ᱦᱚᱨᱫᱚᱭ ᱟᱫᱚᱜᱼᱟ” ᱾ (ᱴᱩᱰᱩ ᱓᱘)  

ᱠᱟᱹᱱᱟᱹᱭᱞᱟᱞ ᱴᱩᱰᱩ ᱫᱚ ᱥᱟᱶᱛᱟ ᱫᱚᱨᱚᱫᱤᱭᱟᱹ ᱥᱟᱶᱛᱟ ᱥᱩᱥᱟᱹᱨᱤᱭᱟᱹ ᱡᱟᱱᱟᱢ ᱯᱟᱹᱨᱥᱤ ᱫᱩᱞᱟᱹᱲ 
ᱫᱤᱥᱚᱢ ᱫᱤᱥᱚᱢ ᱯᱩᱛᱷᱤ ᱥᱟᱜᱟᱲᱤᱭᱟᱹᱭ ᱛᱟᱦᱮᱸ ᱠᱟᱱᱟ᱾ ᱟᱡᱟᱜ ᱱᱚᱣᱟ ᱥᱮᱨᱮᱧ ᱠᱚ ᱨᱮᱱᱟᱜ ᱜᱟᱜ ᱜᱟᱵᱟᱱ 
ᱛᱮ ᱱᱤᱥᱴᱟᱹ ᱯᱩᱥᱴᱟᱹᱣ ᱡᱟᱱᱟᱢ ᱯᱟᱹᱨᱥᱤ ᱫᱩᱞᱟᱹᱲ ᱠᱚᱫᱚᱨ ᱥᱟᱱᱟᱢ ᱠᱚᱴᱷᱮᱱ ᱪᱷᱟᱨᱟᱣ ᱯᱟᱥᱱᱟᱣ ᱨᱮ 
ᱢᱚᱱᱮ ᱡᱤᱣᱤ ᱞᱟᱣᱮᱨ ᱞᱮᱱ ᱛᱟᱭᱟ᱾ ᱡᱟᱦᱟᱸ ᱫᱚ ᱢᱟᱹᱱᱢᱤ ᱟᱜ ᱢᱟᱨᱟᱝ ᱩᱯᱨᱩᱢ ᱠᱟᱱᱟ ᱡᱟᱱᱟᱢ ᱨᱚᱲ ᱟᱨ ᱚᱞ ᱾ 
ᱚᱞ ᱟᱨ ᱨᱚᱲ ᱛᱮ  ᱥᱚᱢᱟᱡᱽ ᱨᱮᱭᱟᱜ ᱟᱹᱨᱥᱤ ᱨᱮ ᱯᱷᱚᱴᱮᱞ ᱨᱟᱠᱟᱵ ᱮ ᱨᱤᱠᱟᱹ ᱟᱠᱟᱫᱟᱭ᱾ ᱡᱟᱱᱟᱢ ᱨᱚᱲᱛᱮ 
ᱨᱚᱲ ᱟᱨ ᱚᱞ ᱨᱮᱭᱟᱜ ᱟᱹᱱᱟᱹᱠᱟᱹᱣ ᱥᱚᱢᱟᱡᱽ ᱨᱮᱭᱟᱜ ᱨᱩᱯ ᱢᱩᱴᱷᱟᱹᱱ ᱠᱷᱚᱫᱟ ᱫᱚᱦᱚ ᱟᱠᱟᱫᱟᱭ᱾ ᱦᱩᱥ ᱟᱨ 
ᱫᱤᱥᱟᱹᱛᱮ ᱥᱮᱨᱮᱧ ᱨᱮ ᱚᱞ ᱠᱟᱛᱮ ᱥᱟᱵ ᱨᱟᱠᱟᱵ ᱟᱠᱟᱫᱟᱭ ᱡᱮ ᱡᱟᱱᱟᱢ ᱨᱚᱲ ᱟᱨ ᱚᱞ ᱠᱷᱚᱱ ᱡᱟᱦᱟᱭ ᱦᱚᱲ ᱮ 
ᱪᱷᱩᱰᱟᱹᱨᱚᱜᱼᱟ ᱦᱚᱨ ᱦᱚᱸ ᱟᱫᱚᱜ ᱛᱟᱭᱟ ᱟᱨ ᱢᱩᱴᱷᱟᱹᱱ ᱦᱚᱸ ᱫᱟᱱᱟᱝᱼᱚᱜ ᱛᱟᱭᱟ᱾ 

ᱟᱨᱦᱚᱸ  

“ᱡᱟᱱᱟᱢ ᱨᱚᱲᱛᱮ ᱭᱮᱱᱟ 

 ᱡᱟᱹᱛᱤ ᱫᱚ ᱛᱟᱸᱦᱮᱱᱟ 

 ᱡᱟᱱᱟᱢ ᱨᱚᱲ ᱵᱟᱝᱠᱷᱟᱱ ᱵᱚᱭᱦᱟ ᱦᱚᱲᱵᱚ ᱟᱯᱟᱫᱟ᱾ 

 ᱡᱟᱱᱟᱢ ᱨᱚᱲᱵᱚ ᱪᱟᱨᱪᱟᱭᱟ 

 ᱡᱟᱱᱟᱢ ᱨᱚᱲᱵᱚ ᱦᱟᱨᱟᱭᱟ 

 ᱡᱟᱱᱟᱢ ᱨᱚᱲᱨᱮ ᱦᱚᱠᱵᱚ ᱟᱜᱩᱭᱟ᱾” (ᱴᱩᱰᱩ ᱓᱒)  

ᱱᱚᱣᱟ ᱥᱮᱨᱮᱧ ᱨᱮᱱᱟᱜ ᱜᱟᱵᱮᱛᱮ ᱟᱯᱱᱟᱨ ᱞᱟᱠᱪᱟᱨ, ᱟᱹᱨᱤᱪᱟᱹᱞᱤ, ᱨᱟᱹᱭᱨᱤᱛ ᱟᱪᱟᱨ ᱵᱮᱣᱦᱟᱨ ᱦᱚᱨᱚᱜ 
ᱵᱟᱸᱫᱮ ᱨᱚᱲ ᱟᱲᱟᱝ ᱯᱟᱹᱨᱥᱤ ᱚᱞ ᱛᱮ ᱩᱯᱨᱩᱢ ᱥᱚᱫᱚᱨ ᱥᱟᱢᱟᱝᱚᱜᱼᱟ᱾ ᱩᱯᱨᱩᱢ ᱡᱤᱭᱟᱹᱲ ᱫᱚᱦᱚᱭ ᱞᱟᱹᱜᱤᱫ 
ᱦᱩᱥ ᱟᱨ ᱫᱤᱥᱟᱹ ᱫᱚᱦᱚ ᱡᱟᱨᱩᱲᱟ᱾ ᱥᱟᱱᱟᱢ ᱦᱚᱲᱟᱜ ᱜᱮ ᱦᱚᱠ ᱢᱮᱱᱟᱜᱼᱟ ᱟᱹᱭᱫᱟᱨ ᱦᱚᱸ ᱢᱮᱱᱟᱜᱼᱟ᱾ 
ᱡᱟᱱᱟᱢ ᱫᱤᱥᱚᱢ ᱨᱮ ᱡᱟᱱᱟᱢ ᱯᱟᱹᱨᱥᱤ ᱛᱮ ᱨᱚᱲ ᱨᱮᱭᱟᱜ ᱦᱚᱠ ᱢᱮᱱᱟᱜᱼᱟ᱾ ᱚᱱᱠᱟᱜᱮ ᱡᱟᱦᱟᱸᱭ ᱡᱟᱱᱟᱢ ᱨᱚᱲ 
ᱟᱨ ᱚᱞ ᱠᱷᱚᱱ ᱡᱟᱦᱟᱭ ᱦᱚᱲ ᱮ ᱪᱷᱩᱰᱟᱹᱨᱚᱜᱼᱟ ᱦᱚᱨ ᱦᱚᱸ ᱟᱫᱚᱜ ᱛᱟᱭᱟ᱾ ᱡᱟᱱᱟᱢ ᱨᱚᱲ ᱨᱮᱭᱟᱜ ᱦᱚᱠ 
ᱢᱮᱱᱟᱜ ᱛᱟᱵᱚᱱᱟ᱾ ᱨᱚᱲ ᱵᱚᱱ ᱪᱟᱨᱪᱟ ᱟᱹᱱᱤᱡ ᱜᱮ ᱨᱚᱲ ᱦᱚᱸ ᱡᱮᱭᱮᱛ ᱛᱟᱦᱮᱸᱱᱟ᱾ ᱨᱚᱲ ᱡᱮᱭᱮᱛ ᱛᱟᱦᱮᱸᱱ 
ᱠᱷᱟᱱ ᱦᱚᱠ ᱦᱚᱸ ᱧᱟᱢᱚᱜᱼᱟ᱾ ᱠᱟᱹᱱᱟᱹᱭᱞᱟᱞ ᱴᱩᱰᱩ ᱜᱚᱢᱠᱮ ᱱᱤᱨᱚᱲ ᱫᱩᱞᱟᱹᱲ ᱟᱹᱱᱤᱡ ᱜᱮ ᱥᱟᱶᱛᱟ ᱥᱳᱜᱳᱲ 
ᱨᱟᱱᱟᱠᱟᱵ ᱨᱮᱭᱟᱜ ᱥᱟᱸᱫᱮᱥ ᱥᱟᱶᱛᱟ ᱟᱹᱨᱤ ᱵᱷᱟᱵᱽᱱᱟᱭ ᱥᱚᱫᱚᱨ ᱟᱠᱟᱫᱟ᱾ 

ᱟᱨᱦᱚᱸ 

“ᱥᱤᱢ ᱨᱟᱜ ᱛᱮ ᱠᱩᱦᱩᱭ ᱨᱟᱜᱟ 

 ᱠᱩᱦᱩ ᱠᱩᱦᱩᱭ ᱥᱟᱰᱮ ᱦᱚᱪᱚᱭ, 

 ᱡᱟᱹᱯᱤᱫ ᱮᱵᱷᱮᱱ ᱵᱤᱪᱷᱟᱹᱱᱟᱨᱮ 

 ᱢᱚᱱᱮ ᱡᱤᱣᱤᱭ ᱞᱚᱭ᱾ 

 ᱵᱮᱨᱮᱫ ᱵᱚᱭᱦᱟ ᱵᱮᱨᱮᱫ ᱯᱮᱥᱮ 

 ᱟᱛᱮᱱ ᱵᱚᱭᱦᱟ ᱟᱛᱮᱱ ᱯᱮᱥᱮ 

 ᱡᱟᱹᱛᱤ ᱥᱟᱶᱛᱟ ᱥᱩᱥᱟᱹᱨ ᱞᱟᱹᱜᱤᱫ ᱠᱩᱦᱩ ᱠᱩᱦᱩᱭ ᱫᱚᱭ”᱾᱾ (ᱴᱩᱰᱩ ᱓᱐) 

ᱠᱟᱹᱱᱟᱹᱭᱞᱟᱞ ᱴᱩᱰᱩ ᱟᱜ ᱥᱟᱶᱛᱟ ᱟᱹᱨᱤ ᱵᱷᱟᱵᱽᱱᱟ ᱨᱮ ᱢᱟᱱᱚᱣᱟ ᱠᱚ ᱮᱵᱷᱮᱱ ᱪᱤᱨᱜᱟᱹᱞ ᱨᱮᱭᱟᱜ ᱟᱲᱟᱝ 
ᱜᱮᱭ ᱨᱟᱶᱟᱣ ᱟᱠᱟᱫᱟᱭ᱾ ᱚᱠᱛᱚ ᱫᱚ ᱵᱟᱹᱭ ᱛᱟᱺᱜᱤ ᱵᱚᱱᱟ, ᱚᱠᱛᱚ ᱨᱮ ᱠᱟᱹᱢᱤ ᱵᱚᱱ ᱠᱟᱹᱢᱤ ᱢᱟ, ᱚᱠᱛᱚ 
ᱵᱟᱝ ᱵᱤᱞᱚᱢ ᱠᱟᱛᱮ ᱞᱚᱜᱚᱱ ᱵᱮᱨᱮᱫ ᱯᱷᱟᱨᱪᱟ ᱮᱵᱷᱮᱱᱚᱜ ᱨᱮᱭᱟᱜ ᱵᱟᱨᱛᱟᱭ ᱪᱟᱞ ᱟᱠᱟᱫᱟ᱾ ᱡᱟᱹᱛᱤ 
ᱥᱟᱶᱛᱟ ᱴᱚᱞᱢᱚᱞᱟᱜ ᱠᱟᱱᱟ ᱱᱚᱣᱟ ᱢᱩᱦᱤᱢ ᱚᱠᱛᱚ ᱨᱮ ᱚᱠᱛᱚ ᱵᱟᱝ ᱵᱤᱞᱚᱢ ᱠᱟᱛᱮ ᱠᱟᱹᱢᱤ ᱞᱟᱦᱟᱭ ᱤᱫᱤ 

ᱦᱳᱭᱳᱜᱼᱟ᱾ ᱮᱴᱟᱜ ᱮᱴᱟᱜ ᱜᱟᱛᱟᱠ ᱨᱮᱱ ᱦᱚᱲ ᱠᱚ ᱞᱟᱦᱟ ᱮᱱᱟ᱾ ᱚᱛᱮ ᱪᱤᱨᱜᱟᱹᱞ ᱥᱟᱠᱚᱣᱟ ᱥᱟᱰᱮ ᱠᱟᱱᱟ, 
ᱠᱩᱦᱩ ᱠᱩᱦᱩᱭ ᱛᱮᱭ ᱟᱲᱟᱝ ᱟᱸᱫᱳᱲ ᱮᱫᱟᱭ᱾ ᱞᱚᱜᱚᱱ ᱮᱵᱷᱮᱱ ᱠᱟᱛᱮ ᱠᱟᱹᱢᱤ ᱪᱷᱩᱴᱟᱹᱜ ᱟᱵᱚᱱ ᱡᱟᱹᱛᱤ 
ᱥᱟᱶᱛᱟ ᱵᱚᱱ ᱥᱩᱥᱟᱹᱨᱼᱟ᱾ ᱱᱚᱝᱠᱟᱱ ᱚᱠᱛᱚ ᱚᱠᱛᱚ ᱨᱮᱱᱟᱜ ᱜᱩᱱᱟᱹᱱ ᱵᱚᱱ ᱫᱚᱦᱚᱭᱼᱟ᱾ ᱡᱟᱹᱛᱤ ᱥᱟᱶᱛᱟ 
ᱞᱟᱦᱟ ᱞᱟᱹᱜᱤᱫ ᱠᱟᱹᱢᱤ ᱵᱚᱱ ᱛᱚᱨᱟᱣᱼᱟ᱾ 

“ᱚᱠᱟ ᱦᱚᱲᱢᱚ ᱨᱮᱱᱟᱜ  

 ᱥᱟᱦᱮᱫ ᱵᱟᱱᱩᱜ ᱟᱱᱟ 

 ᱩᱱᱤ ᱦᱚᱲᱨᱮ ᱡᱤᱣᱤ ᱢᱩᱪᱟᱹᱫ ᱟᱠᱟᱱ᱾ 

 ᱚᱠᱟ ᱡᱟᱹᱛᱤ ᱨᱮᱱᱟᱜ 

 ᱥᱟᱶᱦᱮᱫ ᱵᱟᱱᱩᱜ ᱟᱱᱟ 

 ᱚᱱᱟ ᱡᱟᱹᱛᱤ ᱥᱩᱫᱷᱟᱹ ᱢᱟᱞᱚᱴᱟᱠᱟᱱ᱾᱾” (ᱴᱩᱰᱩ ᱖᱘) 

ᱱᱚᱣᱟ ᱥᱮᱨᱮᱧ ᱛᱟᱞᱟᱛᱮ ᱟᱯᱱᱟᱨ ᱡᱟᱹᱛᱤ ᱥᱟᱶᱛᱟ ᱫᱳᱜ ᱫᱟᱨᱟᱢ ᱟᱨ ᱨᱚᱯᱷᱟ ᱫᱚᱦᱚᱭ ᱞᱟᱹᱜᱤᱫ 
ᱥᱤᱠᱷᱱᱟᱹᱛ ᱨᱮᱭᱟᱜ ᱞᱟᱹᱠᱛᱤ ᱯᱟᱲᱟᱣ ᱟᱠᱟᱱᱟ᱾ ᱡᱟᱹᱛᱤ ᱛᱟᱦᱮᱱ ᱠᱷᱟᱱ ᱯᱟᱹᱨᱥᱤᱭ ᱛᱟᱦᱮᱸᱱ ᱠᱟᱱᱟ 
ᱯᱟᱹᱨᱥᱤ ᱡᱤᱭᱟᱹᱲ ᱫᱚᱦᱚ ᱞᱟᱹᱜᱤᱫ ᱥᱟᱶᱦᱮᱫ ᱢᱩᱨᱟᱹᱭ ᱠᱤᱥᱟᱹᱲ ᱦᱳᱭᱳᱜᱼᱟ᱾ ᱦᱚᱲ ᱥᱟᱶ ᱥᱟᱦᱮᱫ ᱵᱮᱜᱚᱨ 
ᱵᱟᱹᱭ ᱵᱟᱹᱱᱪᱟᱹᱣ ᱫᱟᱲᱮᱭᱟᱜ ᱚᱱᱠᱟᱜᱮ ᱥᱟᱶᱦᱮᱫ ᱵᱮᱜᱚᱨ ᱡᱟᱹᱛᱤ ᱦᱚᱸᱭ ᱢᱟᱞᱚᱴᱚᱜᱼᱟ᱾ ᱚᱱᱠᱟᱱ 
ᱜᱟᱹᱨᱢᱩᱦᱤᱢ ᱚᱠᱛᱚᱨᱮ ᱠᱟᱹᱱᱟᱹᱭᱞᱟᱞ ᱴᱩᱰᱩ ᱱᱤᱨᱟᱹᱥ ᱢᱟᱹᱱᱢᱤ ᱠᱚᱣᱟᱜ ᱚᱱᱛᱚᱨ ᱢᱚᱱᱮ ᱡᱤᱣᱤᱨᱮ 
ᱥᱟᱨᱵᱷᱟᱨᱟᱣ ᱞᱮᱫᱟ᱾ ᱪᱤᱨᱜᱟᱹᱞ ᱨᱮᱭᱟᱜ ᱫᱟᱲᱮ ᱮᱢ ᱟᱠᱟᱫᱟ᱾ 

ᱠᱟᱹᱱᱟᱹᱭᱞᱟᱞ ᱴᱩᱰᱩ ᱫᱚ ‘ᱥᱟᱶᱛᱟ ᱟᱹᱨᱤ ᱧᱮᱱᱮᱞᱚᱢʼ ᱛᱟᱞᱟᱛᱮ ᱥᱚᱫᱚᱨ ᱟᱠᱟᱫᱟ ᱡᱩᱢᱤᱫ ᱨᱮᱭᱟᱜ 
ᱵᱟᱨᱟᱦᱤᱛᱮ ᱥᱤᱞᱤ ᱥᱩᱛᱟᱹᱢ ᱞᱮᱠᱟ ᱛᱚᱯᱚᱞ ᱠᱟᱛᱮ ᱵᱟᱹᱲᱤᱡᱟᱜ ᱠᱚ ᱥᱟᱦᱟ ᱜᱤᱰᱤ ᱠᱟᱛᱮ ᱡᱟᱹᱛᱤ ᱥᱟᱶᱛᱟ 
ᱨᱤᱞᱟᱢᱟᱞᱟ ᱥᱟᱶᱛᱟ ᱵᱮᱱᱟᱣ ᱨᱮᱭᱟᱜ ᱵᱷᱟᱵᱽᱱᱟᱭ ᱥᱚᱫᱚᱨ ᱟᱠᱟᱫᱟ᱾ 

“ᱵᱩᱨᱩ ᱪᱤᱠᱟᱬ ᱧᱮᱞᱚᱜ ᱵᱚᱭᱦᱟ 

 ᱥᱟᱸᱜᱤᱧ ᱠᱷᱚᱱᱟᱜ ᱠᱚᱭᱚᱜ ᱛᱮ 

 ᱥᱩᱨ ᱠᱟᱛᱮ ᱧᱮᱧᱮᱞ ᱥᱟᱱᱟ  

 ᱢᱚᱱᱮᱭ ᱚᱨ ᱜᱷᱚᱪᱮ᱾ 

 ᱨᱤᱢᱤᱞ ᱨᱮᱱᱟᱜ ᱠᱟᱸᱛ ᱥᱟᱞᱟᱜ 

 ᱯᱚᱛᱟᱣ ᱞᱮᱠᱟ ᱧᱮᱞᱚᱜᱼᱟ 

 ᱪᱟᱢᱯᱟᱜᱟᱲ ᱫᱟᱞᱟᱱ ᱴᱚᱥᱚᱠ 

 ᱞᱮᱠᱟ ᱢᱚᱱᱮᱜᱼᱟ᱾” (ᱴᱩᱰᱩ ᱖᱘) 

ᱱᱚᱣᱟ ᱥᱮᱨᱮᱧ ᱨᱮᱭᱟᱜ ᱜᱟᱵᱮ ᱛᱮ ᱥᱟᱹᱨᱤᱜᱮ ᱟᱵᱚ ᱥᱚᱢᱟᱡᱽ ᱥᱚᱨᱮᱥ ᱟᱨ ᱠᱤᱥᱟᱹᱲ ᱜᱮ ᱛᱟᱦᱮᱸᱠᱟᱱᱟ 
ᱪᱟᱢᱯᱟᱜᱟᱲ ᱫᱟᱞᱟᱱ ᱴᱚᱥᱚᱠ ᱛᱮ ᱪᱮᱦᱨᱟ ᱛᱟᱦᱮᱸᱠᱟᱱᱟ᱾ ᱪᱟᱢᱯᱟᱜᱟᱲ ᱨᱮᱭᱟᱜ ᱨᱩᱯ ᱢᱩᱴᱷᱟᱹᱱ ᱨᱤᱢᱤᱞ 
ᱨᱮᱭᱟᱜ ᱠᱟᱸᱛ ᱯᱚᱛᱟᱣ ᱞᱮᱠᱟ ᱱᱤᱨᱚᱲ ᱱᱤᱯᱷᱩᱴ ᱥᱟᱡᱟᱣ ᱟᱠᱟᱱᱟ᱾ ᱛᱤᱱᱟᱹᱜ ᱱᱟᱯᱟᱭ ᱪᱮᱦᱮᱨᱟ ᱱᱤᱛ ᱦᱚᱸ 
ᱧᱮᱧᱮᱞ ᱥᱟᱱᱟ ᱜᱮᱭᱟ ᱢᱚᱱᱮᱭ ᱚᱨᱼᱟ᱾ ᱥᱚᱢᱟᱡᱽ ᱨᱮᱭᱟᱜ ᱨᱩᱯ ᱜᱮ ᱨᱤᱢᱤᱞ ᱥᱟᱶᱛᱮ ᱥᱚᱢᱟᱡᱽ ᱨᱮ ᱟᱹᱰᱤ 
ᱱᱟᱯᱟᱭ ᱜᱳᱢᱦᱮᱲ ᱩᱢᱩᱞ ᱛᱟᱨᱥᱮ ᱟᱠᱟᱱᱟ᱾ᱥᱟᱶᱛᱟ ᱥᱟᱹᱲᱤᱢ ᱪᱟᱢᱯᱟᱜᱟᱲ ᱫᱟᱞᱟᱱ ᱴᱚᱥᱚᱠ ᱞᱮᱠᱟ 
ᱱᱤᱛᱦᱚᱸ ᱪᱚᱨᱚᱠ ᱜᱮ ᱢᱮᱱᱟᱜᱼᱟ᱾ᱠᱟᱹᱱᱟᱹᱭᱞᱟᱞ ᱴᱩᱰᱩ ᱜᱚᱢᱠᱮᱣᱟᱜ ᱥᱮᱨᱮᱧ ᱛᱟᱞᱟᱛᱮ ᱥᱟᱶᱛᱟ ᱟᱹᱨᱤ 
ᱵᱷᱟᱵᱽᱱᱟ ᱟᱹᱰᱤ ᱜᱳᱢᱦᱮᱲ ᱩᱢᱩᱞᱛᱮᱭ ᱫᱚᱞᱚᱝ ᱟᱠᱟᱫᱟ᱾ 

᱒ᱹ ᱫᱷᱚᱨᱚᱢ ᱟᱹᱨᱤ ᱧᱮᱱᱮᱞᱚᱢ ᱺ 

ᱫᱷᱚᱨᱚᱢ ᱫᱚ ᱥᱚᱢᱟᱡᱽ ᱟᱨ ᱞᱮᱜᱽᱪᱟᱨ ᱵᱮᱲᱦᱟᱭ ᱛᱮᱱᱟᱜ ᱢᱤᱫᱴᱟᱝ ᱟᱶᱛᱟᱱ ᱥᱮ ᱯᱚᱨᱤᱥᱚᱨ ᱠᱟᱱᱟ᱾ 
ᱡᱟᱦᱟᱸᱨᱮ ᱫᱚ ᱟᱪᱟᱨ ᱵᱤᱪᱟᱹᱨ, ᱦᱮᱣᱭᱟ, ᱵᱚᱸᱜᱟ ᱫᱟᱲᱮ, ᱵᱚᱸᱜᱟ ᱵᱩᱨᱩ ᱨᱮᱭᱟᱜ ᱥᱟᱯᱟᱵ ᱮᱢᱟᱱ ᱡᱚᱛᱚᱜᱮ 
ᱥᱮᱞᱮᱫ ᱢᱮᱱᱟᱜᱼᱟ᱾ ᱫᱷᱚᱨᱚᱢ ᱠᱟᱹᱢᱤ ᱦᱚᱨᱟᱨᱮ ᱫᱚ ᱢᱮᱱᱟᱜᱼᱟ ᱯᱚᱨᱚᱵᱼᱯᱟᱹᱞᱤ, ᱥᱟᱫᱷᱟᱣᱱᱟ, 
ᱫᱟᱲᱮᱼᱥᱳᱯᱨᱳᱛ, ᱡᱟᱱᱟᱢᱼᱵᱟᱯᱞᱟᱼᱜᱚᱪᱼᱜᱩᱨ ᱞᱟᱹᱭᱛᱮᱱᱟᱜ ᱥᱮᱨᱣᱟ ᱠᱟᱹᱢᱤ ᱦᱚᱨᱟ, ᱱᱟᱜᱟᱢ, 
ᱥᱮᱨᱮᱧᱼᱫᱩᱨᱟᱹᱝ ᱮᱢᱟᱱ᱾ 

ᱫᱷᱚᱨᱚᱢ ᱧᱮᱱᱮᱞᱚᱢ ᱥᱮ ᱫᱷᱚᱨᱢᱚ ᱫᱚᱨᱥᱚᱱ ᱢᱮᱱᱛᱮ W.S. Brightman ᱞᱟᱹᱭ ᱟᱠᱟᱫᱟᱭ “Philosophy of 
Religion in an attempt to discover by rational interpretation of religion and its relation to other types 
of experience, the truth of religious beliefs and the value of religious attitude and practices.” 
(ᱥᱮᱱᱜᱩᱯᱛᱟ ᱗) 

ᱟᱹᱫᱤᱢ ᱢᱟᱱᱚᱣᱟ ᱠᱚᱣᱟᱜ ᱠᱚ ᱯᱟᱹᱛᱭᱟᱹᱣᱮᱫ ᱛᱟᱦᱮᱱᱟ ᱥᱤᱨᱡᱚᱱ ᱨᱮ ᱡᱚᱛᱚ ᱨᱮᱜᱮ ᱟᱛᱢᱟ ᱥᱮ ᱡᱤᱣᱤ 
ᱢᱮᱱᱟᱜᱼᱟ᱾ ᱦᱚᱲ ᱦᱚᱯᱚᱱ ᱠᱚ ᱫᱟᱨᱮᱱᱟᱹᱲᱤ ᱠᱚᱦᱚᱸ ᱵᱚᱸᱜᱟ ᱪᱤᱱᱛᱮ ᱠᱚ ᱧᱮᱞᱼᱟ᱾ ᱟᱨ ᱫᱟᱨᱮ ᱵᱩᱴᱟᱹ ᱦᱩᱭᱩᱜ 
ᱠᱟᱱᱟ ᱵᱚᱸᱜᱟ ᱵᱩᱨᱩ ᱨᱮᱭᱟᱜ ᱟᱹᱫᱤᱢ ᱴᱷᱟᱶ᱾ ᱡᱮᱞᱮᱠᱟ ᱼ 

“ᱦᱮᱸᱥᱟᱜ ᱢᱟ ᱪᱚᱴᱮᱨᱮ ᱡᱟ ᱜᱳᱥᱟᱸᱭ 

 ᱛᱩᱫᱮ ᱫᱚᱭ ᱨᱟᱜᱮ ᱠᱟᱱ 

 ᱵᱟᱲᱮ ᱢᱟ ᱞᱟᱣᱮᱨ ᱨᱮ, ᱡᱟ ᱜᱳᱥᱟᱸᱭ 

 ᱜᱩᱛᱨᱩᱫ ᱫᱚᱭ ᱥᱟᱦᱮᱫᱟ᱾ 

 

 ᱟᱸᱡᱚᱢ ᱢᱮᱥᱮ ᱱᱟᱭᱠᱮ ᱮᱨᱟ, ᱡᱟ ᱜᱳᱥᱟᱸᱭ  

 ᱛᱩᱫᱮ ᱫᱚᱭ ᱨᱟᱜᱮ ᱠᱟᱱ 

 ᱟᱛᱮᱱ ᱠᱮᱫ ᱞᱮᱠᱟ ᱢᱟ, ᱡᱟ ᱜᱳᱥᱟᱸᱭ 

 ᱜᱩᱛᱨᱩᱫ ᱫᱚᱭ ᱥᱟᱦᱮᱫᱟ᱾ 

 

 ᱫᱮᱥ ᱪᱚᱝ ᱱᱟᱪᱩᱨᱮᱱ, ᱡᱟ ᱜᱳᱥᱟᱸᱭ 

 ᱛᱩᱫᱮ ᱫᱚᱭ ᱨᱟᱜᱮ ᱠᱟᱱ 

 ᱫᱤᱥᱚᱢ ᱪᱚᱝ ᱵᱤᱦᱩᱨᱮᱱ, ᱡᱟ ᱜᱳᱥᱟᱸᱭ 

 ᱜᱩᱛᱨᱩᱫ ᱫᱚᱭ ᱥᱟᱦᱮᱫᱟ᱾” (ᱴᱩᱰᱩ ᱒᱒) 

ᱱᱚᱣᱟ ᱥᱮᱨᱮᱧ ᱛᱟᱞᱟᱛᱮ ᱫᱷᱚᱨᱚᱢ ᱟᱹᱨᱤ ᱵᱷᱟᱵᱽᱱᱟᱭ ᱥᱚᱫᱚᱨ ᱟᱠᱟᱫᱟ᱾ᱥᱮᱨᱢᱟ ᱟᱹᱪᱩᱨ ᱨᱮᱭᱟᱜ ᱠᱟᱛᱷᱟ 
ᱥᱮ ᱫᱮ ᱫᱤᱥᱚᱢ ᱟᱹᱪᱩᱨ ᱵᱤᱦᱩᱨ ᱨᱮᱭᱟᱜ ᱠᱟᱛᱷᱟ ᱾ ᱥᱤᱨᱡᱚᱱ ᱟᱹᱪᱩᱨ ᱥᱟᱶ ᱥᱟᱶᱛᱮ ᱫᱮᱥ ᱫᱤᱥᱚᱢ ᱨᱮᱭᱟᱜ 
ᱨᱩᱯ ᱟᱹᱨᱩᱜ ᱠᱟᱱᱟ᱾ᱟᱨ ᱱᱚᱣᱟ ᱫᱚ ᱪᱮᱸᱬᱮ ᱪᱤᱯᱨᱩ ᱡᱤᱵ ᱡᱤᱭᱟᱹᱞᱤ ᱠᱚᱣᱟᱜ ᱨᱟᱜ ᱟᱲᱟᱝᱛᱮ ᱵᱟᱦᱟ ᱵᱚᱸᱜᱟ 
ᱫᱟᱨᱟᱭ ᱨᱮᱱᱟᱜ ᱪᱤᱱᱦᱟᱹ ᱮᱢᱟ ᱵᱚᱱᱟᱭ᱾ 

ᱟᱨᱦᱚᱸ ᱥᱮᱨᱮᱧ ᱛᱟᱞᱟᱛᱮ ᱼ 

“ᱡᱟᱱᱟᱢ ᱪᱟᱸᱫᱚᱢ ᱮᱢᱟᱫᱤᱧᱟ ᱢᱟᱱᱢᱤ ᱢᱚᱦᱚᱸᱨ ᱨᱮ, 

 ᱤᱧᱫᱚᱢ ᱵᱷᱮᱡᱟ ᱠᱟᱫᱤᱧ ᱪᱟᱸᱫᱚ ᱢᱚᱧᱪᱚ ᱯᱩᱨᱤ ᱨᱮ᱾ 

 ᱡᱤᱣᱤ ᱪᱟᱸᱫᱚᱢ ᱮᱢᱟᱫᱤᱧᱟ ᱡᱤᱣᱤᱢᱟ ᱤᱠᱚᱞ ᱜᱚᱞᱚᱱ, 

 ᱵᱟᱝᱜᱮ ᱥᱟᱦᱚᱵ ᱠᱟᱱᱫᱚ ᱪᱟᱸᱫᱚ ᱡᱤᱣᱤᱨᱮᱱᱟᱜ ᱡᱚᱞᱚᱱ᱾ 

 ᱨᱟᱜ ᱨᱟᱜ ᱛᱤᱧ ᱜᱩᱡᱩᱜ ᱠᱟᱱᱟᱧ ᱤᱧᱢᱟ ᱦᱮᱸᱠᱚᱜ ᱟᱛᱮ 

 ᱛᱚᱨᱟᱣ ᱨᱟᱠᱟᱵ ᱠᱟᱧᱢᱮ ᱪᱟᱸᱫᱚ ᱢᱟᱥᱮ ᱫᱟᱭᱟ ᱠᱟᱛᱮ᱾” ( ᱴᱩᱰᱩ ᱕) 

 ᱱᱚᱣᱟ ᱥᱮᱨᱮᱧ ᱛᱟᱞᱟᱛᱮ ᱢᱟᱹᱱᱢᱤ ᱡᱟᱱᱟᱢ ᱮᱱ ᱢᱚᱧᱪᱚ ᱯᱩᱨᱤ ᱨᱮ ᱡᱤᱭᱚᱱ ᱵᱤᱛᱟᱹᱣ ᱵᱷᱟᱵᱽᱱᱟᱭ ᱥᱚᱫᱚᱨ 
ᱟᱠᱟᱫᱟ᱾ ᱛᱤᱱᱟᱹᱜ ᱫᱩᱠ ᱟᱨ ᱠᱚᱥᱴᱚ ᱢᱚᱦᱤᱢ ᱫᱚᱥᱟ ᱦᱚᱢᱚᱨ ᱮᱫᱟ ᱪᱟᱸᱫᱚ ᱵᱚᱸᱜᱟ ᱴᱷᱮᱱ᱾ ᱢᱟᱹᱱᱢᱤᱭᱟᱜ 
ᱫᱷᱚᱨᱚᱢ ᱜᱮ ᱢᱟᱹᱱᱢᱤ ᱥᱮᱵᱟ᱾ ᱪᱟᱸᱫᱚ ᱵᱚᱸᱜᱟ ᱴᱷᱮᱱ ᱱᱮᱦᱚᱨ ᱦᱚᱢᱚᱨ ᱠᱟᱛᱮ ᱦᱚᱲᱢᱚ ᱡᱤᱣᱤ ᱱᱟᱯᱟᱭ 
ᱛᱟᱦᱮᱸᱱ ᱨᱮᱭᱟᱜ ᱦᱚᱲ ᱦᱚᱯᱚᱱ ᱠᱚᱣᱟᱜ ᱡᱤᱭᱚᱱ ᱵᱤᱛᱟᱹᱣ ᱨᱮᱭᱟᱜ ᱫᱷᱚᱨᱚᱢ ᱟᱹᱨᱤ ᱧᱮᱱᱮᱞᱚᱢ ᱜᱮᱭ 
ᱥᱚᱫᱚᱨ ᱟᱠᱟᱫᱟ᱾ 

ᱟᱨᱦᱚᱸ ᱼ 

“ᱟᱪᱩᱨᱮ ᱵᱤᱦᱩᱨᱮ ᱥᱮᱸᱜᱮᱞᱮ ᱛᱤᱛᱤᱼᱫᱚ 

 ᱯᱮᱲᱟᱞᱮ ᱧᱟᱢᱮᱞᱮ ᱠᱩᱭᱞᱤ ᱜᱚᱲ ᱚᱲᱟᱜ᱾ 

 ᱠᱩᱸᱭ ᱫᱟᱜᱨᱮ ᱧᱩᱨᱩᱭᱮᱱ ᱥᱟᱢᱟᱱᱚᱢ ᱥᱤᱠᱤᱲ ᱫᱚ 

 ᱰᱟᱸᱰᱤ ᱫᱟᱜ ᱨᱮ ᱦᱚᱸᱥᱚᱨᱮᱱ ᱨᱩᱯᱮᱜᱚᱨ ᱯᱟᱸᱭᱬᱤ᱾ 

 ᱚᱠᱚᱭ ᱫᱚᱭ ᱚᱣᱟᱨ ᱠᱮᱫ ᱥᱟᱢᱟᱱᱚᱢ ᱥᱤᱠᱲᱤ ᱫᱚ  

 ᱚᱠᱚᱭ ᱫᱚᱭ ᱚᱣᱟᱨ ᱠᱮᱫ ᱨᱩᱯᱮᱜᱚᱨ ᱯᱟᱸᱭᱬᱤ᱾ 

 ᱜᱟᱛᱮᱢ ᱜᱮᱭ ᱚᱣᱟᱨ ᱠᱮᱫ ᱥᱟᱢᱟᱱᱚᱢ ᱥᱤᱠᱲᱤᱫᱚ 

 ᱥᱟᱸᱜᱟᱢ ᱜᱮᱭ ᱚᱣᱟᱨ ᱠᱮᱫ ᱨᱩᱯᱮᱜᱚᱨ ᱯᱟᱸᱭᱬᱤ᱾ 

 ᱮᱢ ᱠᱟᱛᱤᱧ ᱢᱮᱛᱟᱭ ᱯᱮ ᱥᱟᱢᱟᱱᱚᱢ ᱥᱤᱠᱲᱤ ᱫᱚ 

 ᱪᱟᱞ ᱠᱟᱛᱤᱧ ᱢᱮᱛᱟᱭ ᱯᱮ ᱩᱯᱮᱜᱚᱨ ᱯᱟᱸᱭᱬᱤ᱾ 

 ᱜᱟᱛᱮᱢ ᱜᱮᱭ ᱦᱩᱭᱩᱜ ᱦᱳ ᱫᱩᱲᱩᱵ ᱫᱚ ᱢᱮᱛᱟᱭ ᱢᱮ 

 ᱥᱟᱜᱟᱢ ᱜᱮᱭ ᱦᱩᱭᱩᱜ ᱦᱳ ᱥᱤᱫᱩᱵ ᱫᱚᱢ ᱢᱮᱛᱟᱭ᱾” (ᱴᱩᱰᱩ ᱑᱐ ) 

ᱱᱚᱣᱟ ᱥᱮᱨᱮᱧ ᱛᱟᱞᱟᱛᱮ ᱥᱟᱶᱛᱟ ᱨᱮ ᱨᱤᱦᱤᱴ ᱛᱚᱞ ᱟᱠᱟᱱ ᱫᱷᱚᱨᱚᱢ ᱟᱹᱨᱤᱛᱮ ᱦᱚᱲ ᱦᱚᱯᱚᱱ ᱠᱚ ᱵᱟᱯᱞᱟ 
ᱨᱮᱭᱟᱜ ᱟᱹᱨᱤᱛᱮ ᱜᱷᱟᱨᱚᱸᱡᱽ ᱥᱤᱠᱲᱤᱛᱮ ᱵᱟᱨᱭᱟ ᱢᱚᱱᱮ ᱛᱚᱱᱚᱞ ᱨᱮᱭᱟᱜ ᱵᱷᱟᱵᱽᱱᱟᱭ ᱥᱚᱫᱚᱨ 
ᱟᱠᱟᱫᱟ᱾ᱫᱷᱚᱨᱚᱢ ᱟᱭᱳ ᱵᱟᱵᱟ ᱠᱚᱣᱟᱜ ᱩᱫᱩᱜ ᱰᱟᱦᱟᱨᱛᱮ ᱢᱟᱨᱟᱝᱵᱩᱨᱩ ᱪᱟᱪᱚ ᱥᱮᱲᱟ ᱦᱚᱴᱚ 
ᱟᱠᱟᱫᱟᱭ᱾ 

ᱟᱨᱦᱚᱸ ᱼ  

“ᱱᱟᱭᱠᱮ ᱨᱟᱪᱟᱧ ᱫᱩᱲᱩᱵ ᱞᱮᱱ, ᱡᱟ ᱜᱳᱥᱟᱸᱭ 

ᱵᱟᱦᱟ ᱵᱚᱸᱜᱟᱭ ᱢᱩᱞᱩᱠ ᱮᱱ 

ᱫᱮᱞᱟᱵᱚᱱ ᱡᱟ ᱜᱳᱥᱟᱸᱭ, ᱧᱮᱞᱜᱮ ᱥᱮᱸᱫᱮᱨᱟ ᱫᱚ 

ᱫᱮᱞᱟᱵᱚᱱ ᱡᱟ ᱜᱳᱥᱟᱸᱭ ᱧᱮᱞᱜᱮ ᱠᱟᱨᱠᱟ ᱫᱚ᱾ 

 

ᱚᱠᱟ ᱵᱤᱨᱠᱚ ᱜᱤᱨᱟᱹ ᱠᱮᱫ 

ᱡᱟ ᱜᱳᱥᱟᱸᱭ ᱥᱮᱸᱫᱮᱨᱟ ᱫᱚ᱾ 

ᱚᱠᱟ ᱵᱤᱨᱠᱚ ᱵᱟᱨᱛᱮ ᱠᱮᱫ 

ᱡᱟ ᱜᱳᱥᱟᱸᱭ ᱠᱟᱨᱠᱟ ᱫᱚ᱾ 

 

ᱥᱤᱧ ᱵᱤᱨᱠᱚ ᱜᱤᱨᱟᱹ ᱠᱮᱫ 

ᱡᱟ ᱜᱳᱥᱟᱸᱭ ᱥᱮᱸᱫᱮᱨᱟ ᱫᱚ᱾ 

ᱢᱟᱱ ᱵᱤᱨᱠᱚ ᱵᱟᱨᱛᱮ ᱠᱮᱫ 

ᱡᱟ ᱜᱳᱥᱟᱸᱭ ᱠᱟᱨᱠᱟ ᱫᱚ᱾ 

 

ᱥᱤᱧ ᱵᱤᱨᱨᱮ ᱡᱟ ᱜᱳᱥᱟᱸᱭ 

ᱪᱤᱞᱤ ᱪᱤᱞᱤ ᱧᱟᱢᱚᱜ ᱠᱚ 

ᱢᱟᱱ ᱵᱤᱨᱨᱮ ᱡᱟ ᱜᱳᱥᱟᱸᱭ 

ᱪᱤᱞᱤ ᱪᱤᱞᱤ ᱧᱟᱢᱚᱜ ᱠᱚ᱾ 

ᱥᱤᱧ ᱵᱤᱨᱨᱮ ᱡᱟ ᱜᱳᱥᱟᱸᱭ 

ᱡᱤᱞ ᱜᱳ ᱦᱟᱨᱵᱟ 

ᱢᱟᱱ ᱵᱤᱨᱨᱮ ᱡᱟ ᱜᱳᱥᱟᱸᱭ 

ᱠᱟᱞᱚᱴ ᱮᱸᱜᱟ ᱯᱩᱸᱰᱮᱜᱚᱨ 

ᱯᱩᱸᱰᱮᱜᱚᱨ ᱵᱟᱭᱫᱟ ᱢᱮᱨᱚᱢ ᱫᱚ᱾”(ᱴᱩᱰᱩ ᱓᱗) 

ᱱᱚᱣᱟ ᱫᱷᱚᱨᱚᱢ ᱟᱹᱨᱤ ᱵᱟᱦᱟ ᱥᱮᱨᱮᱧᱛᱮ ᱯᱤᱞᱪᱩ ᱦᱟᱲᱟᱢ ᱯᱤᱞᱪᱩ ᱵᱩᱰᱦᱤ ᱨᱮᱱ ᱵᱚᱸᱜᱟ ᱠᱚᱲᱟ ᱠᱩᱲᱤ ᱠᱚ 
ᱯᱚᱭᱞᱳ ᱥᱮᱸᱫᱮᱨᱟ ᱟᱨ ᱠᱟᱨᱠᱟ ᱪᱟᱞᱟᱣ ᱨᱮᱱᱟᱜ ᱠᱟᱛᱷᱟᱜᱮᱭ ᱞᱟᱹᱭ ᱟᱠᱟᱫᱟ᱾ᱢᱟᱱᱵᱤᱨ ᱨᱮᱫᱚ ᱠᱚᱲᱟ ᱠᱚ 
ᱥᱮᱸᱫᱮᱨᱟᱭᱼᱟ ᱟᱨ ᱥᱤᱧ ᱵᱤᱨᱨᱮᱫᱚ ᱠᱩᱲᱤ ᱠᱚ ᱠᱟᱨᱠᱟᱭᱼᱟ᱾ ᱵᱚᱸᱜᱟ ᱵᱩᱨᱩ ᱵᱟᱝ ᱦᱩᱭ ᱞᱮᱱ ᱠᱷᱟᱱ ᱵᱤᱨ 
ᱵᱩᱨᱩ ᱫᱚ ᱵᱟᱠᱚ ᱵᱚᱞᱚᱱᱼᱟ᱾ ᱵᱚᱸᱜᱟ ᱵᱩᱨᱩ ᱦᱩᱭ ᱟᱹᱱᱤᱡ ᱜᱮ ᱱᱟᱣᱟ ᱫᱟᱨᱮ ᱨᱮᱱᱟᱜ ᱡᱚ, ᱵᱟᱦᱟ ᱠᱚ 
ᱵᱟᱦᱟᱭ ᱟᱠᱚ ᱟᱨ ᱵᱤᱨ ᱠᱚ ᱥᱮᱱᱚᱜᱼᱟ, ᱥᱮᱸᱫᱽᱨᱟ ᱠᱟᱨᱠᱟ ᱠᱚ ᱮᱦᱚᱵᱼᱟ᱾ᱠᱟᱹᱱᱟᱹᱭᱞᱟᱞ ᱴᱩᱰᱩᱣᱟᱜ ᱱᱚᱣᱟ 
ᱵᱟᱦᱟ ᱥᱮᱨᱮᱧ ᱨᱮ ᱫᱷᱚᱨᱚᱢ ᱟᱹᱨᱤ ᱧᱮᱱᱮᱞᱚᱢ ᱵᱷᱟᱵᱽᱱᱟ ᱥᱚᱫᱚᱨ ᱢᱮᱱᱟᱜᱼᱟ᱾   

᱓ᱹ ᱨᱟᱡᱽᱟᱹᱨᱤ ᱧᱮᱱᱮᱞᱚᱢ  ᱺ  

ᱠᱟᱹᱱᱟᱹᱭᱞᱟᱞ ᱴᱩᱰᱩᱣᱟᱜ ᱥᱮᱨᱮᱧ ᱨᱮ ᱨᱟᱡᱽᱟᱹᱨᱤ ᱧᱮᱱᱮᱞᱚᱢ ᱛᱟᱞᱟᱛᱮ ᱦᱩᱫᱤᱥᱼᱵᱩᱫᱤᱥ ᱦᱚᱸ ᱥᱚᱫᱚᱨ 
ᱟᱠᱟᱱᱟ᱾ᱨᱟᱡᱽᱟᱹᱨᱤ ᱞᱟᱹᱭ ᱛᱮ ᱜᱟᱹᱦᱤᱨ ᱟᱹᱠᱤᱞᱟᱱ ᱠᱚᱠᱚ ᱢᱮᱱ ᱟᱠᱟᱫᱟ ᱼ “ᱨᱟᱡᱽᱟᱹᱨᱤ ᱧᱮᱱᱮᱞᱚᱢ ᱫᱚ 
ᱦᱳᱭᱳᱜ ᱠᱟᱱᱟ ᱫᱤᱥᱚᱢ ᱪᱟᱞᱟᱣ ᱟᱹᱱ ᱟᱹᱨᱤ ᱢᱮᱱᱫᱚ ᱥᱟᱥᱚᱱ ᱟᱹᱨᱤ ᱛᱟᱹᱨᱤ ᱨᱮᱱᱟᱜ ᱫᱤᱥᱚᱢ ᱥᱟᱹᱜᱟᱹᱭ 
ᱧᱮᱱᱮᱞᱤᱭᱟᱹ ᱩᱱᱩᱭᱦᱟᱹᱨ, ᱫᱤᱥᱚᱢ ᱥᱟᱥᱚᱱ ᱟᱹᱨᱤ ᱛᱟᱹᱨᱤ ᱵᱮᱲᱦᱟᱭ, ᱱᱟᱱᱟ ᱦᱩᱱᱟᱹᱨ ᱠᱟᱹᱢᱤ, ᱫᱚᱨᱢᱟ, 
ᱫᱤᱥᱚᱢ ᱪᱟᱜᱼᱞᱟᱣᱤᱡ ᱵᱩᱫ ᱟᱹᱠᱤᱞᱟᱱ ᱦᱚᱲ ᱥᱟᱨᱤ ᱛᱮᱫ,ᱡᱤᱭᱚᱱ ᱟᱨ ᱡᱮᱜᱮᱛᱨᱮ ᱥᱚᱨᱮᱥ ᱡᱤᱛᱠᱟᱹᱨ ᱟᱠᱟᱱ 
ᱦᱤᱥᱟᱹᱵᱨᱮ,ᱫᱤᱥᱚᱢ ᱪᱟᱜᱼᱞᱟᱣᱤᱡ ᱵᱟᱰᱟᱭᱛᱮ ᱥᱟᱹᱨᱤᱭᱟᱱ ᱥᱟᱹᱜᱟᱹᱭᱮ,ᱧᱮᱱᱮᱞᱤᱭᱟᱹ ᱛᱩᱱᱠᱷᱤ 
ᱚᱨᱡᱚᱱᱟᱭ᱾” 

ᱠᱟᱹᱱᱟᱹᱭᱞᱟᱞ ᱴᱩᱰᱩ ᱟᱜ ᱨᱟᱡᱽᱟᱹᱨᱤ ᱧᱮᱱᱮᱞᱚᱢ ᱫᱚ ᱦᱳᱭᱳᱜ ᱠᱟᱱᱟ ᱯᱷᱩᱨᱜᱟᱹᱞ, ᱫᱤᱥᱩᱣᱟᱹ ᱨᱟᱡᱽ ᱥᱮ 
ᱜᱚᱱᱚᱛᱚᱱᱛᱚᱨᱚ, ᱥᱚᱢᱟᱱᱛᱮ ᱦᱟᱹᱴᱤᱧ ᱥᱮ ᱥᱟᱢᱢᱚᱵᱟᱫ ᱟᱨᱦᱚᱸ ᱱᱮᱣᱼᱫᱷᱚᱨᱚᱢ, ᱢᱟᱱᱚᱣᱟᱨᱤ 
ᱟᱹᱱᱟᱹᱭᱠᱟᱹᱣ, ᱟᱹᱱᱼᱟᱹᱨᱤ ᱨᱮᱭᱟᱜ ᱡᱚᱛᱷᱟᱛ ᱵᱮᱣᱦᱟᱨ, ᱥᱚᱛᱼᱥᱚᱱᱚᱛ ᱫᱤᱥᱚᱢ ᱟᱨ ᱥᱚᱢᱟᱡᱽ ᱵᱟᱱᱫᱷᱟᱣ 
ᱨᱮᱭᱟᱜ ᱦᱩᱫᱤᱥᱼᱵᱩᱫᱤᱥ ᱮᱢᱟᱱ᱾ ᱫᱮᱥ ᱫᱤᱥᱚᱢ ᱦᱟᱢᱮᱴ ᱨᱮᱭᱟᱜ ᱵᱤᱨᱩᱫᱷᱤᱭᱟᱹ ᱵᱷᱟᱵᱽᱱᱟᱭ ᱥᱚᱫᱚᱨ 
ᱟᱠᱟᱫᱟ᱾ 

ᱟᱡᱟᱜ ᱢᱮᱫ ᱛᱮ ᱥᱤᱨᱡᱚᱱ ᱜᱟᱞᱟᱝ ᱥᱮᱨᱮᱧ ᱨᱮ ᱧᱮᱞᱧᱟᱢ ᱟᱠᱟᱱᱟ ᱫᱤᱥᱚᱢ ᱫᱩᱞᱟᱹᱲ, ᱵᱚᱭᱦᱟ ᱫᱩᱞᱟᱹᱲ 
ᱡᱩᱜᱩᱫ ᱟᱨ ᱡᱩᱢᱤᱫ ᱠᱟᱛᱮ ᱯᱷᱩᱨᱜᱟᱹᱞ ᱫᱟᱲᱮᱭᱟᱜᱼᱟ ᱥᱟᱹᱨᱤ ᱪᱤᱛᱟᱹᱨ ᱜᱮ ᱥᱟᱵ ᱨᱟᱠᱟᱵ ᱟᱠᱟᱫᱟ᱾ 

“ᱠᱩᱱᱟᱹᱢᱤ ᱪᱟᱸᱫᱚ ᱞᱮᱠᱟ ᱵᱚᱭᱦᱟ ᱡᱟᱹᱛᱚ ᱫᱚ ᱛᱟᱦᱮᱸᱠᱟᱱ᱾ 

 ᱠᱮᱪᱟᱜ ᱪᱟᱸᱫᱚ ᱞᱮᱠᱟ ᱵᱚᱭᱦᱟ ᱱᱤᱛᱢᱟ ᱧᱮᱞᱚᱜ ᱠᱟᱱ᱾᱾ 

 ᱠᱮᱪᱟᱜ ᱠᱮᱪᱟᱜ ᱛᱮᱜᱮ ᱵᱚᱭᱦᱟ ᱠᱮᱪᱟᱜ ᱪᱟᱵᱟᱜ ᱠᱟᱱ᱾ 

 ᱟᱢᱟᱵᱟᱥᱤᱭᱟᱹ ᱧᱤᱫᱟᱹ ᱞᱮᱠᱟ ᱧᱩᱛ ᱦᱤᱡᱩᱜ ᱠᱟᱱ᱾ 

 ᱵᱟᱲᱤᱡ ᱠᱟᱢᱤ ᱫᱚ ᱛᱤᱥᱦᱚᱸ, ᱵᱟᱵᱚᱱ ᱧᱮᱞ ᱥᱟᱦᱟᱣᱼᱟ᱾ 

 ᱡᱤᱣᱤ ᱪᱟᱞᱟᱜ ᱨᱮᱦᱚᱸ ᱛᱟᱵᱚᱱ ᱪᱷᱩᱴᱟᱜᱼᱟ ᱥᱟᱶᱦᱟ᱾᱾” (ᱴᱩᱰᱩ ᱑᱙) 

ᱱᱚᱣᱟ ᱥᱮᱨᱮᱧ ᱨᱮᱭᱟᱜ ᱜᱟᱵᱮᱛᱮ ᱵᱚᱭᱦᱟ ᱥᱟᱹᱜᱟᱹᱭ ᱫᱚ ᱟᱹᱰᱤ ᱥᱚᱨᱮᱥ ᱟᱨ ᱡᱤᱣᱟᱹᱲ ᱜᱮᱭᱟ᱾ ᱵᱚᱭᱦᱟ 
ᱢᱩᱫᱽᱨᱮ ᱥᱩᱞᱩᱠ ᱥᱟᱹᱜᱟᱹᱭ ᱮᱸᱰᱮᱞᱚᱜ ᱠᱟᱱᱟ᱾ ᱟᱨ ᱵᱟᱯᱟᱜ ᱥᱟᱹᱨᱤᱜ ᱠᱟᱱᱟ ᱥᱟᱹᱜᱟᱹᱭ᱾ ᱵᱚᱭᱦᱟ ᱢᱩᱫᱽᱨᱮ 
ᱮᱯᱮᱨ ᱦᱮᱰᱮᱡ ᱜᱮ ᱨᱟᱡᱽᱟᱹᱨᱤ ᱥᱤᱨᱤᱡ ᱚᱜ ᱠᱟᱱᱟ᱾ ᱵᱚᱭᱦᱟ ᱵᱷᱮᱯᱮᱜᱮᱫ ᱨᱮᱭᱟᱜ ᱵᱷᱟᱵᱽᱱᱟᱭ ᱥᱚᱫᱚᱨ 
ᱮᱫᱟ᱾ ᱥᱮᱨᱢᱟ ᱨᱮ ᱤᱯᱤᱞ ᱮᱸᱜᱮᱞ ᱪᱟᱸᱫᱚ ᱰᱤᱜᱽ ᱰᱤᱜᱽ ᱢᱟᱹᱨᱥᱟᱞ ᱨᱮᱦᱚᱸ ᱟᱢᱟᱵᱟᱥᱤᱭᱟᱹ ᱧᱩᱛᱟᱹᱛ ᱜᱮ 
ᱫᱟᱨᱟᱭ ᱠᱟᱱᱟ᱾ ᱵᱚᱭᱦᱟ ᱵᱚᱭᱦᱟ ᱢᱩᱫᱽᱨᱮ ᱠᱮᱪᱟᱜ ᱠᱮᱪᱟᱜ ᱛᱮᱜᱮ ᱠᱮᱪᱟᱜ ᱪᱟᱵᱟᱜ ᱠᱟᱱᱟ᱾ ᱵᱟᱝ 
ᱵᱤᱞᱚᱢ ᱠᱟᱛᱮ ᱥᱟᱱᱟᱢ ᱵᱚᱭᱦᱟ ᱡᱩᱜᱩᱫ ᱠᱟᱛᱮ ᱡᱤᱣᱤ ᱟᱞᱟᱭ ᱠᱟᱛᱮ ᱵᱟᱹᱲᱤᱡ ᱟᱠᱟᱱ ᱠᱟᱹᱢᱤ ᱵᱚᱱ 
ᱥᱟᱦᱟᱭᱟ ᱱᱟᱯᱟᱭ ᱦᱚᱨ ᱵᱚᱱ ᱥᱟᱵᱼᱟ᱾ᱜᱷᱟᱨᱚᱸᱡᱽ ᱥᱟᱶᱛᱟ ᱱᱟᱯᱟᱭ ᱛᱟᱦᱮᱸᱱ ᱠᱷᱟᱱ ᱫᱤᱥᱚᱢ ᱨᱮ 
ᱱᱟᱯᱟᱭ ᱵᱚᱱ ᱛᱟᱦᱮᱸ ᱫᱟᱲᱮᱭᱟᱜᱼᱟ᱾ᱱᱚᱝᱠᱟᱱ ᱪᱤᱨᱜᱟᱹᱞ ᱵᱷᱟᱵᱽᱱᱟᱭ ᱥᱚᱫᱚᱨ ᱟᱠᱟᱫᱟ᱾ 

ᱚᱱᱠᱟᱜᱮ  

“ᱫᱤᱠᱩ ᱫᱚᱠᱚ ᱞᱟᱹᱲᱦᱟᱹᱭ ᱨᱟᱡᱽ ᱜᱟᱫᱤ ᱞᱟᱹᱜᱤᱫ 

 ᱟᱵᱚ ᱫᱚᱵᱚ ᱞᱟᱹᱲᱦᱟᱹᱭ ᱥᱟᱶᱛᱟ ᱞᱟᱜᱤᱫ᱾ 

 ᱡᱟᱹᱛᱤ ᱛᱟᱦᱮᱸᱱ ᱨᱮᱥᱮᱫ  

 ᱥᱟᱶᱛᱟ ᱛᱟᱦᱮᱸᱱ ᱨᱮᱥᱮᱫ 

 ᱟᱵᱚ ᱦᱚᱸᱵᱚᱱ ᱞᱟᱹᱲᱦᱟᱹᱭ ᱨᱟᱡᱚᱜ ᱞᱟᱜᱤᱫ᱾” (ᱴᱩᱰᱩ ᱓) 

ᱱᱚᱣᱟ ᱥᱮᱨᱮᱧ ᱛᱟᱞᱟᱛᱮ ᱫᱤᱥᱚᱢ ᱦᱟᱢᱮᱴ ᱵᱷᱟᱵᱽᱱᱟᱭ ᱥᱚᱫᱚᱨ ᱟᱠᱟᱫᱟ᱾ ᱡᱟᱹᱛᱤ ᱥᱟᱶᱛᱟ ᱨᱚᱯᱷᱟ 
ᱛᱟᱸᱦᱮᱱ ᱠᱷᱟᱱ ᱢᱟᱱᱚᱣᱟ ᱡᱤᱭᱚᱱ ᱥᱩᱞᱩᱠ ᱱᱤᱨᱟᱹᱭ ᱛᱟᱸᱦᱮᱱᱼᱟ᱾ ᱡᱟᱹᱛᱤ, ᱥᱟᱶᱛᱟ, ᱫᱤᱥᱚᱢ ᱫᱩᱞᱟᱹᱲᱤᱭᱟᱹ 
ᱜᱮᱭ ᱛᱟᱦᱮᱸ ᱠᱟᱱᱟ ᱠᱟᱹᱱᱟᱹᱭᱞᱟᱞ ᱴᱩᱰᱩ᱾ ᱟᱡᱟᱜ ᱥᱚᱱᱚᱛ ᱩᱭᱦᱟᱹᱨ ᱵᱷᱟᱵᱽᱱᱟ ᱨᱤᱞᱤᱯᱷᱤᱞᱤ ᱥᱟᱶᱛᱟ 
ᱵᱮᱱᱟᱣ ᱜᱮ ᱨᱟᱡᱽᱟᱹᱨᱤ ᱧᱮᱱᱮᱞᱚᱢ ᱛᱟᱞᱟᱛᱮ ᱥᱚᱫᱚᱨ ᱟᱠᱟᱫᱟᱭ᱾ 

ᱥᱟᱨᱠᱟᱛᱷᱟ ᱺ  

ᱠᱟᱹᱱᱟᱹᱭᱞᱟᱞ ᱴᱩᱰᱩᱣᱟᱜ ᱧᱮᱱᱮᱞᱚᱢ ᱛᱮ ᱥᱮᱨᱮᱧ ᱫᱚᱨᱭᱟ ᱩᱱᱩᱢ ᱠᱟᱛᱮ ᱨᱤᱞᱟᱹᱢᱟᱞᱟ ᱥᱟᱶᱛᱟᱭ ᱵᱮᱱᱟᱣ 
ᱟᱠᱟᱫᱟ᱾ ᱡᱟᱱᱟᱢ ᱯᱟᱹᱨᱥᱤᱛᱮ ᱚᱞ ᱟᱨ ᱨᱚᱲ ᱱᱤᱨᱚᱲ ᱫᱩᱞᱟᱹᱲ ᱥᱟᱶᱦᱮᱫ ᱵᱟᱜᱟᱱ ᱥᱚᱸᱫᱷᱟᱲ ᱥᱚᱸ ᱢᱩᱱᱦᱤ 
ᱨᱮᱭᱟᱜ ᱵᱷᱟᱵᱽᱱᱟ ᱦᱩᱫᱤᱥ ᱡᱟᱨᱣᱟ ᱠᱟᱛᱮ ᱢᱟᱨᱥᱟᱞ ᱫᱮᱣᱦᱮ ᱵᱟᱹᱛᱤᱛᱮ ᱰᱤᱜᱽ ᱰᱤᱜᱽ ᱮ ᱢᱟᱨᱥᱟᱞ 
ᱟᱠᱟᱫᱟᱭ᱾ᱥᱟᱶᱛᱟ ᱟᱹᱨᱤ ᱨᱮᱭᱟᱜ ᱡᱟᱞᱟᱢ ᱠᱚ ᱱᱟᱣᱟ ᱯᱟᱣᱲᱤ ᱪᱟᱪᱚ ᱞᱟᱦᱟ ᱨᱮᱭᱟᱜ ᱜᱮ ᱠᱩᱨᱩᱢᱩᱴᱩ 
ᱟᱠᱟᱫᱟᱭ᱾ᱫᱷᱚᱨᱚᱢ ᱟᱹᱨᱤ ᱛᱮ ᱫᱤᱞ ᱫᱟᱲᱮ ᱥᱟᱱᱪᱟᱣ ᱯᱟᱹᱛᱭᱟᱣ ᱥᱤᱨᱡᱚᱱ ᱯᱩᱨᱤᱨᱮ ᱩᱢᱩᱞᱜᱮ ᱡᱤᱣᱟᱹᱲ 
ᱛᱟᱦᱮᱸᱱᱟ᱾ ᱨᱟᱡᱽᱟᱹᱨᱤ ᱨᱮᱭᱟᱜ ᱮᱞᱟᱝᱛᱮ ᱥᱮᱨᱮᱧ ᱠᱚ ᱨᱮᱭᱟᱜ ᱩᱨᱜᱩᱢ ᱜᱟᱵᱮ ᱛᱟᱨᱥᱮ ᱟᱠᱟᱱᱟ᱾ ᱨᱟᱡᱽᱟᱹᱨᱤ 
ᱥᱤᱭᱟᱹᱡᱟᱹᱨᱤ ᱠᱷᱚᱱ ᱫᱳᱜ ᱠᱟᱛᱮ ᱪᱤᱠᱟᱹᱲ ᱱᱟᱣᱟ ᱫᱷᱟᱹᱨᱛᱤ ᱥᱚᱱᱮᱨ ᱥᱟᱶᱛᱟ ᱨᱟᱱᱟᱠᱟᱵ ᱥᱟᱹᱜᱩᱱ ᱜᱮᱭ 
ᱥᱩᱞᱩᱠ ᱥᱩᱜᱷᱳᱲ ᱟᱠᱟᱫᱟ᱾ 

ᱜᱚᱲᱚ ᱦᱟᱛᱟᱣ ᱟᱠᱟᱱ ᱯᱩᱛᱷᱤ ᱠᱚ Reference - 

᱑ᱹ ᱴᱩᱰᱩ, ᱠᱟᱹᱱᱟᱹᱭ ᱞᱟᱞ᱾ ᱥᱮᱨᱮᱧ ᱟᱲᱟᱝ᱾ ᱟᱥᱟᱯᱮᱨᱮᱡ ᱯᱩᱛᱷᱤ ᱜᱟᱫᱟᱱ᱾᱑᱙᱙᱔᱾ 

᱒ᱹ ᱴᱩᱰᱩ, ᱠᱟᱹᱱᱟᱹᱭ ᱞᱟᱞ᱾ ᱟᱠᱤᱞ ᱢᱟᱨᱥᱟᱞ᱾ ᱟᱥᱟᱯᱮᱨᱮᱡ ᱯᱩᱛᱷᱤ ᱜᱟᱫᱟᱱ᱾᱒᱐᱑᱐᱾ 

᱓ᱹ ᱴᱩᱰᱩ, ᱠᱟᱹᱱᱟᱹᱭ ᱞᱟᱞ᱾ ᱵᱟᱯᱞᱟ ᱫᱚᱝ ᱫᱚᱱᱚᱝ᱾ ᱟᱥᱟᱯᱮᱨᱮᱡ ᱯᱩᱛᱷᱤ ᱜᱟᱫᱟᱱ᱾ ᱒᱐᱑᱔᱾ 

᱔ᱹ ᱴᱩᱰᱩ, ᱠᱟᱹᱱᱟᱹᱭ ᱞᱟᱞ᱾ ᱞᱚᱵᱚᱭ ᱵᱟᱦᱟ᱾ ᱟᱥᱟᱯᱮᱨᱮᱡ ᱯᱩᱛᱷᱤ ᱜᱟᱫᱟᱱ᱾ ᱒᱐᱑᱓᱾ 

᱕ᱹ ᱥᱮᱱᱜᱩᱯᱛᱟ, ᱯᱨᱚᱢᱳᱫᱵᱚᱱᱫᱷᱩ᱾ ᱫᱷᱚᱨᱢᱚᱫᱚᱨᱥᱚᱱ᱾ ᱵᱮᱱᱟᱨᱡᱤ ᱯᱟᱵᱞᱤᱥᱟᱨᱥ᱾ ᱑᱙᱗᱔᱾ 


